
Il-Papa jistieden lill-bnedmin ta’ rieda tajba 

sabiex ningħaqdu flimkien u nitolbu          

għall-persuni b’diżabilità biex is-soċjetà 

tqegħidhom fiċ-ċentru tal-attenzjoni tagħha u 

toffri programmi inklużivi li jagħtu importanza 

lill-parteċipazzjoni attiva tagħhom. 

 

Qari: Indirizz minn Papa Franġisku  lil grupp ta’ persuni b’diżabilità fil-Jum 

Internazzjonali tal-Persuni b’Diżabilità fit-3 ta’ Diċembru 2022 
 

Il-promozzjoni tar-rikonoxximent tad-dinjità ta’ kull persuna hija responsabbiltà 

kostanti tal-Knisja. Hija l-missjoni li tkompli tul iż-żmien il-qrubija ta’ Ġesù Kristu 

ma’ kull raġel u mara, speċjalment dawk l-aktar fraġli u vulnerabbli. Il-Mulej 

huwa qrib.  

....Hekk iħares Ġesù lejn in-nies li ltaqgħu miegħu: b’ħarsa ta’ tenerezza u 

ħniena, speċjalment lejn dawk li kienu esklużi mill-attenzjoni ta’ min kellu           

s-setgħa u anke tal-mexxejja reliġjużi ta’ żmienhom. Għalhekk, kull darba li        

l-komunità Nisranija tbiddel l-indifferenza fi prossimità — din hi konverżjoni 

vera: tbiddel l-indifferenza fi prossimità u qrubija — kull darba li l-Knisja tagħmel 

dan u tbiddel l-esklużjoni f’appartenenza, hi tkun qed twettaq il-missjoni 

profetika proprja tagħha. Tabilħaqq, mhux biżżejjed li tiddefendi  d-drittijiet     

tan-nies. Jeħtieġ ukoll li naħdmu biex inwieġbu għall-bżonnijiet eżistenzjali 

tagħhom ukoll, fid-dimensjonijiet differenti tagħhom: fiżiċi, psikoloġiċi, soċjali u 

spiritwali. 

Mulej Alla tagħna, Inti ħlaqt lil kull persuna fuq ix-xbieha tiegħek. 

Dan hu r-rigal tiegħek ta’ mħabba u impenn lejn ir-razza umana. 

Inti ħlaqtna lkoll indaqs u għalik ħadd mhu aħjar minn ħadd, 

u ħadd m’għandu għalfejn iwarrab lil ħadd fil-ġenb, 

għax aħna lkoll uliedek. 

Mulej, aħna knisja waħda, merħla waħda, 

u għalhekk ma nistgħux inwarrbu lill-persuni b’diżabilità,  

nemarġinawhom u neskluduhom. 

Għalhekk, Mulej, illum ġejna quddiemek sabiex nitolbu biex  

is-soċjetà tqegħidhom fiċ-ċentru tal-attenzjoni tagħha  

u toffri programmi inklużivi li jagħtu importanza  

lill-parteċipazzjoni attiva tagħhom. 

Nitolbuk ukoll, Mulej, sabiex il-knejjes madwar id-dinja kollha 

jagħmlu sforzi biex iżommu ħajja  

l-attenzjoni tagħhom fuq il-persuni b’diżabilità,  

permezz ta’ azzjoni pastorali attiva u inklussiva. 

Mulej, għinna nifhmu u nwettqu dak li qal il-Papa Franġisku, 

jiġifieri li l-persuni b’diżabilità mhux biss għandhom ikollhom 

id-drittijiet tagħhom rikonoxxuti u garantiti,  

iżda wkoll li jħossu li huma aċċettati  

u li jħossu li huma parti mis-soċjetà, 

u li jkunu jistgħu jirrelataw mal-oħrajn.  

Barra minn hekk, għinna nifhmu li huma, 

bħal min m’għandux diżabilità, għandhom l-istess  

dritt li jikkultivaw il-ħajja spiritwali sal-punt  

li jesperjenzaw il-milja tagħha.  

Għinna, Mulej, biex nibnu aċċess  

u nilqgħu lil dawk li huma vulnerabbli, 

sabiex bl-azzjonijiet tagħna nkunu dejjem lesti  

li noħolqu komunitajiet parrokkjali  

miftuħa għad-doni ta’ kull individwu. 

Mulej, agħtina l-għerf biex nagħrfu nħarsu lejn il-persuna,  

qabel ma nagħlqu l-bieb tal-opportunità minħabba xi diżabilità.  

Għinna nkunu strument biex il-persuni b’diżabilità  

jkollhom l-ispazju kollu fis-soċjetà biex jagħtu l-kontribut tagħhom  

bħala membri fil-komunità parrokkjali,  

kif ukoll biex ikunu ċittadini attivi. 

Mulej, kif qal Papa Franġisku: “Il-persuni b’diżabilità  

huma fost l-aktar fraġli fostna.” 

Xi wħud minnhom iħossuhom imwarrbin,  

minħabba injoranza jew preġudizzju kontrihom, 

u għalhekk isibu ruħhom fit-tarf tas-soċjetà. 

Mulej, dawwal lill-mexxejja tal-pajjiżi sabiex  

permezz tal-istituzzjonijiet ċivili 

huma jappoġġjaw proġetti li joffru aċċess għall-edukazzjoni,  

għall-impjiegi u għall-postijiet fejn il-persuni b’diżabilità  

jkunu jistgħu jesprimu l-kreattività tagħhom. 

Agħmel, Mulej, li l-programmi u l-inizjattivi li jinħolqu,  

jippromwovu l-inklużjoni tal-persuni b’diżabilità. 

 

KANT 

 

Qari: Indirizz minn Papa Franġisku lil grupp ta’ persuni b’diżabilità fil-Jum 

Internazzjonali tal-Persuni b’Diżabilità fit-3 ta’ Diċembru 2022 
 

Li toħloq u tappoġġja komunitajiet inklużivi — din il-kelma inklussività hija 

importanti — tfisser, imbagħad, li telimina kull diskriminazzjoni u tissodisfa 

ġenwinament il-ħtieġa li kull persuna tħoss li hija rikonoxxuta u li tħoss li hija 

parteċipi. Tabilħaqq, m’hemmx inklużjoni jekk tkun nieqsa l-esperjenza            

tal-fraternità u l-komunjoni reċiproka. M'hemm l-ebda inklużjoni jekk dan jibqa' 

slogan, jew formula, biex tintuża f'diskorsi politikament korretti... M'hemmx 

inklużjoni jekk ikun hemm nuqqas ta' konverżjoni fil-prattiċi ta' koeżistenza u 

relazzjonijiet. 

Huwa dmir tagħna li l-persuni b'diżabilità jiġu ggarantiti aċċess għal bini u 

postijiet li jilqgħu, li l-lingwi jsiru aċċessibbli u li jingħelbu l-ostakli fiżiċi u                

l-preġudizzji. Madankollu, dan mhux biżżejjed. Jeħtieġ li tiġi promossa 

spiritwalità ta’ komunjoni, biex kull persuna tħossha parti minn grupp,                

bil-personalità unika tagħha. B’hekk biss tista’ kull persuna, bil-limitazzjonijiet 

u d-doni tagħha, tħossha mħeġġa tagħti s-sehem tagħha għall-ġid tal-ġisem 

ekkleżjali kollu u għall-ġid tas-soċjetà kollha kemm hi. 

Nittama li l-komunitajiet Insara kollha jkunu postijiet fejn “appartenenza” u 

“inklużjoni” ma jibqgħux kliem li jingħad f’ċerti okkażjonijiet, iżda jsiru għan ta’ 

azzjoni pastorali ordinarja. B’hekk inkunu nistgħu nkunu kredibbli meta nxandru 

li l-Mulej iħobb lil kulħadd, li hu s-salvazzjoni għal kulħadd u jistieden lil kulħadd 

għall-festa tal-ħajja, mingħajr esklużjoni. 

Mulej, agħtina l-grazzja biex nifhmu li  

l-familja umana tkun kompleta meta kulħadd ikun inkluż, 

u meta l-istituzzjonijiet jagħtu valur lill-persuni b’diżabilità  

u jinkoraġġixxu l-parteċipazzjoni tagħhom f’oqsma differenti. 

Għinna, Mulej, sabiex nagħrfu li kull wieħed minna  

għandu jkun maħbub u aċċettat kif inhu.  

Fuq kollox, għinna naraw id-dawl ta’ Kristu  

f’dak kollu li nagħmlu, ħalli ma ninsew qatt  

li kull wieħed għandu jħoss li hemm il-bżonn tiegħu fil-komunità. 

Għinna nsawru rabtiet li jkunu bbażati  

fuq rispett lejn kull persuna.  

Iggwidana biex nifhmu bis-sħiħ  

li d-diżabilità u d-differenza qatt ma jaslu biex  

persuna tħossha nieqsa mill-imħabba, il-ħbiberija,  

l-appartenenza u r-rispett, iżda jkollha l-opportunità  

li taħdem, tikkontribwixxi u tmexxi. 

Mulej, imla bid-dehen lill-bnedmin kollha madwar id-dinja 

biex itemmu d-diskriminazzjoni u jbiddlu l-mentalità tagħhom,  

biex jagħrfu l-kapaċitajiet u t-talenti tal-persuni b’diżabilità, 

(li għandhom kapaċità differenti), u allura jistgħu jagħtu kontribut siewi, 

kemm fis-soċjetà, kif ukoll fil-ħajja tal-Knisja. 

Għinna, Mulej, ħalli nifhmu li, biex noħolqu  

aċċessibilità fil-komunitajiet u l-parroċċi tagħna, 

ma jfissirx biss li jiġu eliminati l-ostakli fiżiċi.  

Imliena bid-dehen biex nagħrfu nqajmu għarfien  

dwar l-importanza tal-inklużjoni konkreta fis-soċjetà tagħna. 

Fuq kollox, Mulej, agħtina qalb kbira li tkun miftuħa 

biex tagħraf il-potenzjal ta’ persuni b’diżabilità,  

biex ninkoraġġixxu l-parteċipazzjoni tagħhom f’oqsma differenti 

billi nakkumpanjawhom fil-ħidma tagħhom bil-fatti u mhux bil-kliem biss. 
 

 

KANT  

Nitolbu flimkien 

 

Mulej, nitolbu skont il-fehma tal-Papa, għall-persuni b’diżabilità, biex is-soċjetà 

tqegħidhom fiċ-ċentru tal-attenzjoni tagħha u toffri programmi inklużivi li jagħtu 

importanza lill-parteċipazzjoni attiva tagħhom. 

Nitolbu... Ismagħna nitolbuk Mulej. 

 

Papa Franġisku qal:  Xejn, madankollu, ma jnaqqas it-twemmin tagħna li l-ebda 

diżabilità – temporanja, akkwistata jew permanenti – ma tista’ tbiddel il fatt li 

aħna wlied tal-istess Missier u ngawdu l-istess dinjità. Il-Mulej iħobbna lkoll      

bl-istess tenerezza, imħabba paterna  u inkondizzjonata.    

Għinna, Mulej, sabiex inkunu kapaċi nħobbu lill-għajrna b’imħabba bla ebda 

kundizzjoni. Għinna nifhmu li kulħadd għandu dritt li jkollu esperjenza                

tal-imħabba u tal-ħbiberija, u li bl-imġieba tagħna nistgħu nneżżgħu li xi ħadd 

mid-dinjità tiegħu, kif ukoll nemarġinawh.   

      Nitolbu...  Ismagħna nitolbuk Mulej. 

 

Mulej, nitolbuk sabiex timliena bid-dehen u bis-saħħa, biex inkunu nistgħu 

nibnu postijiet fejn kulħadd iħossu milqugħ, u biex noħolqu komunità fejn 

kulħadd jaqsam id-doni tiegħu.  

      Nitolbu... Ismagħna nitolbuk Mulej. 

 

Mulej, agħtina l-għerf biex nagħrfu nħarsu lejn il-persuna b’qalb miftuħa ħalli 

niżguraw li dawn ħutna b’diżabiltà jiġu milqugħa u inklużi kompletament biex 

b’hekk dawn il-laqgħat u l-fraternità jkissru l-ħitan u jirbħu d-diskriminazzjoni 

kontrihom.  

Nitolbu... Ismagħna nitolbuk Mulej. 

 

Agħtina l-grazzja, Mulej, li ngħinu biex tingħeleb id-diskriminazzjoni u biex tiġi 

promossa kultura li tilqa' kull kwalità ta' ħajja u b’hekk nagħrfu li d-drittijiet        

tal-persuni b'diżabilità u l-familjari tagħhom għandhom ikunu protetti. Għinna 

ħalli nwarrbu kull ostaklu ta’ preġudizzju billi nippromovu l-aċċessibbilità fiżika 

u kwalità ta' ħajja ugwali għal kulħadd. 

Nitolbu... Ismagħna nitolbuk Mulej.  


